
 
 
 
 
 

MOʻOLELO HĀLĀWAI O KE KOMIKINA NO KA HOʻOLAULEʻA NOʻEAU A 
MOʻOMEHEU PĀKĪPIKA (FestPAC) 

 
PŌʻALUA, 7 KEPAKEMAPA, 2021 HOLA 2:30ʻaui 

 
MA O KA ZOOM:  ʻAHA KŪKĀ MA KA WIKIŌ 

 
Nā Lālā Komikina i kū mai: 

Kalani Ka‘anā‘anā, Chair - Keʻena Kuleana Hoʻokipa o Hawaiʻi (HTA) 
Maenette Ah Nee-Benham - Koho ʻIa E Ka Kia ʻĀina 
Snowbird Bento - Kaiāulu 
Māpuana de Silva - Kaiāulu (hōʻea i ka hola 
  2:35ʻaiu) 
Jamie Lum - Keʻena Hoʻomohala Waiwai a me ka 
  Hoʻokipa (DBEDT) 
Richard Onishi - ʻAha Lunamakaʻāinana o Hawaiʻi 

 
Nā Hoa Kipa: 

Maka Casson-Fisher - Keʻena Kuleana Hoʻokipa o Hawaiʻi (HTA) 
Ilihia Gionson - ʻAhahui Hoʻokipa ʻŌiwi Hawaiʻi 
Lynn Martin Graton  - Kaiāulu 
Kealiʻi Haverly - Kaiāulu 
Dede Howa - Kaiāulu 
Jonathan Johnson - Ke Kahua Mokuʻāina o ka Moʻomeheu a Pāheona 
  (SFCA) 
Aaron Salā - Kaiāulu 
Mālia Sanders - ʻAhahui Hoʻokipa ʻŌiwi Hawaiʻi  
Kanoe Takitani-Puahi - ʻAhahui Hoʻokipa ʻŌiwi Hawaiʻi 

 
Nā Limahana: 

Margaret Ahn - Deputy Attorney General 
Marlene Hiraoka - DBEDT 
Timothy Tiu - DBEDT 

 
Nā Mihi: 

Jarrett Keohokālole - ʻAha Kenekoa o Hawaiʻi 
Makanani Salā - Ke Kūlanakauhale a Kalana o Honolulu 
Hinaleimoana Wong-Kalu - Keʻena Kuleana Hawaiʻi (OHA) 

HOʻOMAKA 
Na Luna Hoʻomalu Kalani Kaʻanāʻanā i hoʻomaka i ka hālāwai ma ka hola 2:32p.m., nāna i 
aloha aku i ka poʻe ma ZOOM a me Facebook Live. 
 
Noi ka Luna Hoʻomalu iā Mr. Aaron Salā e mālama i ka wehena. Mahalo akula ʻo Mr. Salā iā 
Ms. Ah Nee-Benham no ke kono ʻana iā ia. Maopopo iā ia, mālama maʻamau ʻia ka wehena ma 
ke kaila Hawaiʻi, eia naʻe, noi mai ʻo ia inā ua hiki ke mālama ʻia ma ke kaila Kāmoa. 
Wehewehe maila ʻo ia no ke kaila hoʻokipa ʻo fale, he hanana i mālama ʻia ma kekahi wahi 
koʻokoʻi ma ke kūlanakauhale. ʻo ka Taualuga, ka mea e hōʻikeʻike ʻia ana hoʻi, he hula Kāmoa i 
hōʻikeʻike ʻia ma nā ʻano hanana koʻikoʻi like ʻole. Ma kēia hulahula ʻana, he ʻōlapa wahine mai 
ka ʻohana aliʻi ka mea nāna e kū ʻelele mai no ka hōʻike ʻana i ka moʻomeheu Kāmoa. Nani ke 
ʻano o ko ka wahine hula ʻana. ʻO ka hōʻikeʻike ʻana i ka Taualuga, he ala ia e hōʻike ai i ka nani 
o kaqa moʻomeheu a ʻike kuʻuna. Kaʻanalike mai ʻo Mr. Salā i wikiō o ka Taualuga i ke 
komikina. 
 
Mahalo ihola ka Luna Hoʻomalu iā Mr. Salā no ke kaʻanalike ʻana mai i ia wikiō. 
 
Hoʻolaha ihola ka Luna Hoʻomalu i nā inoa o nā Lālā Komikina, e like me ke noi ʻana a Ms. 
Ahn. 
 
ʻŌLELO HŌʻIKE A KA LEHULEHU 
Kono ka Luna Hoʻomalu I ka lehulehu e hōʻike mai i ko lākou mau manaʻo. Me ka ʻole o nā 
manaʻo i hoʻopuka ʻia, hoʻomau ka Luna Hoʻomalu I kahi kumumanaʻo aʻe. 
 
ʻĀPONO I KA MOʻOʻŌLELO HĀLĀWAI 23 AUKAKE 2021 
Kaʻakaʻahi a naʻana ʻia ka moʻoʻōlelo hālāwai hope e nā Lālā Komikina. Noi ka Luna Hoʻomalu 
inā paha pono e hoʻololi a hoʻāno hou ʻia kekahi mea. Me ka ʻole o nā leo kūʻē i lohe ʻia, noi ʻia  
ke ʻāpono o ka moʻoʻōlelo hālāwai ma o ke koho pāloka. Penei ke kaʻina o ke ʻāpono ʻana: Luna 
Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
 
Ua lōkahi ke ʻāpono ʻia o ka moʻoʻōlelo hālāwai. 
 
KA NŪ HOU NO NĀ WĀ HUI I ʻĀPONO ʻIA, ME KA HĀHAI PONO ʻANA I KE 
KĀNĀWAI 103, KE KAU KĀNĀWAI O HAWAIʻI 2021 
Noi mai ka Luna Hoʻomalu inā i loaʻa he hālāwai ʻē i ʻāpono ʻia ma hope o ka hālāwai i hope i 
mālama ʻia. ʻAʻohe pane i lohe ʻia, hoʻomau ihola ʻoo ia I kahi kumumanaʻo aʻe. 
 
KA HOʻOKUMU ʻANA I ADMINISTRATIVE PERMITTED INTERACTION GROUP 
(PIG) 
Noi mai ka Luna Hoʻomalu i ke Komikina e hoʻokumu i kekahi Komikina Papa Luna Hoʻokele e 
ʻimi ai i kekahi Luna Hoʻolauleʻa. ʻAʻole o kēia he hui Permitted Interaction Group (PIG) ma 
lalo o ka māhele 92-2.5(b), akā, he “Komikina” e haʻi mai ana i ke Komikina piha no nā mea i 
walaʻau ʻia ma waena o nā hālāwai ma ka hālāwai e hiki mai ana, e like nō me ka ʻōlelo a ke 
Kānāwai 103. 

Hoʻomau ka Luna Hoʻomalu me ka ʻōlelo ʻana no ka hoʻouna ʻia o kekahi noi e hoʻokumu ai i kēia 
Komikina Papa Luna Hoʻokele i nā Lālā Komikina a pau. Nīnau ihola ʻo ia no nā manaʻo a nā Lālā 
Komikina e pili ana i ka hoʻokumu ʻana i kēia Komikina hou. 
  
Kākoʻo mai ʻo Mr. Onishi i ka manaʻo o ka hoʻokumu ʻana i kēia Komikina hou. Kākoʻo pū ʻo Ms. Ah 
Nee-Benham i ia manaʻo. Hoʻomau ʻo ia me ka wehewehe ʻana no ke kuleana nui o kēia Komikina, ʻo ia 
hoʻi ka hōʻoia i ka hoʻokō ʻia o nā kuleana hana o ia Komikina. ʻO ka mua o nā kuleana, ʻo ia ka hai ʻana 
i Luna Hoʻolauleʻa. 
  
Kuhikuhi ka Luna Hoʻomalu i kekahi loihape o  ka pākuhi ʻoihana i kaʻakaʻahi ʻia i nā Lālā Komikina. 
Hoʻopuka ʻo ia no ke kapa inoa ʻia o kēia Komikina ʻo ia ke Komikina Papa Luna Hoʻokele. Hoʻomau ʻo 
ia me ka ʻōlelo ʻana no kona makemake e kia ma ke kaʻina hana o ka ʻimi ʻana i Luna Hoʻolauleʻa. 
  
Nīnau mai ʻo Ms. De Silva i kekahi mau nīnau. Hoʻopuka mua ʻo ia no ke kapa ʻia o ke kūlana hana, ʻo ia 
ke kūlana Luna Hoʻomalu, ma nā ʻaoʻao mua ʻelua o kēia palapala noi; eia naʻe, ua ʻike ʻia ka hoʻokomo 
pū ʻia ʻo CEO ma nā ʻaoʻao ʻē aʻe o kēia palapala. Hāpai ʻo ia i ka manaʻo o ka huikau paha o nā moho 
Luna Hoʻolauleʻa, ʻoiai he mau kūlana ʻokoʻa ka Luna Hoʻolauleʻa a me ka CEO. Ua ʻike mua ʻo ia i kēlā 
pilikia iā ia e hana pū ana me ko Council on Pacific Arts and Culture (CPAC). Hāpai ʻia ka manaʻo e aho 
paha ke kāpae ʻia o ka ʻōlelo CEO mai ia palapala, e hoʻohana wale ʻia ʻo Luna Hoʻolauleʻa. Hoʻomanaʻo 
akula ʻo Ms. De Silva i ke Komikina, ʻo kēia ka 13 o nā makahiki i mālama ʻia ʻo FestPAC, ke hoʻokipa 
nei ʻo Hawaiʻi i ka poʻe he nui, a ke hoʻolaukaʻi ʻia nei ke Komikina Hawaiʻi Host e CPAC; he pono ka 
makaʻala ʻana i nā ʻōlelo e hoʻopuka ʻia. Mahalo akula ka Luna Hoʻomalu iā Ms. de Silva, me ka ʻōlelo 
pū ʻana no ka hoʻohana ʻana iā Luna Hoʻolauleʻa ke walaʻau ʻia ia kūlana hana mai kēia mua aku. 
  
Hoʻolaha aʻela ka Luna Hoʻomalu, ʻo ka wā kēia e walaʻau ai no ke kumumanaʻo o ka hoʻokumu ʻana i 
ke Komikina Papa Luna Hoʻokele. Na ka Luna Hoʻomalu, Ms. Ah Nee-Benham, Mr. Keohokālole, a me 
Ms. Bento e komo pū ma kēia Komikina. 
  
Noi mai ʻo Ms. Bento no ke koho pāloka ma o ka inoa, no ka hoʻokumu ʻana i ke Komikina Papa Luna 
Hoʻokele, kākoʻo maila ʻo Mr. Onishi i ia manaʻo.  Penei ke kaʻina o ke koho pāloka ʻana:  Luna 
Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻomanaʻo Ka Luna Hoʻomalu i ke Komikina, ʻaʻole o kēia Komikina he hui PIG maʻamau e hāhai ana 
i nā lula o ia hui, he Komikina nō ia. 
 
KŪKĀKŪKĀ & KE KOHO ʻANA I KA LUNA HOʻOLAULEʻA  
Hoʻomōakāka ka Luna Hoʻomalu i ka hana a ke Komikina Papa Luna Hoʻokele, ʻo ia hoʻi, na lākou e hai 
a makaʻala i ka hana a ka Luna Hoʻolauleʻa, me ka hoʻokaʻaʻike pū me ke Komikina holoʻokoʻa. 
  
Mahalo akula ka Luna Hoʻomalu i nā Lālā Komikina no ka hoʻomākaukau ʻana i ka wehewehena kūlana 
hana no ka Luna Hoʻolauleʻa. Kākoʻo ʻo ia i ke kāpae ʻia ʻo CEO ma ka inoa kūlana hana, me ka 
hoʻohana wale ʻia ʻo Luna Hoʻolauleʻa. Noi mai ʻo Ms. de Silva e hoʻomōakāka ʻia ka lōʻihi o ka mālama 
ʻia o kēia kūlana hana Luna Hoʻolauleʻa, he hoʻokahi makahiki anei? Wehewehe mai ka Luna 
Hoʻommalu, ʻoiai ʻaʻole lawa ke kālā mai ka moʻohelu kālā FestPAC, na ke Keʻena Kuleana Hoʻokipa o 
Hawaiʻi (HTA) e kākoʻo mai me ke kālā e pono ai no 12 mau mahina. E pono ana ka Luna Hoʻolauleʻa e 
hoʻoulu kālā no kāna uku ma hope o ia mau mahina he 12. 
  



Moʻolelo Hālāwai o ke Kōmike no ka Hoʻolauleʻa Noʻeau A Moʻomeheu Pākīpika 13 
Pōʻalua, 7 Kepakemapa, 2021 hola 2:30ʻaiu ma o ka ZOOM 
ʻAoʻao 4 o 8 

 
Noi mai ʻo Mr. Onishi e koho pāloka ke Komikina ma o ke kāhea inoa i paʻa ka wehewehena kūlana hana 
no ka Luna Hoʻolauleʻa. Kākoʻo mai ʻo Ms. de Silva i ia manaʻo. Penei ke kaʻina o ke koho pāloka ʻana: 
Luna Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻolaha ka Luna Hoʻomalu i ka nui uku o ka Luna Hoʻolauleʻa, ma waena ia o ka $150,000 i ka 
$180,000 o ka makahiki, me ka manaʻo, e lawa ana kēia kālā no ka hoʻoholomua pono ʻia o kēia hanana 
hoʻolauleʻa. Ke manaʻo ʻia nei e hoʻoholo like ka Luna Hoʻolauleʻa a me ke Komikina i ka uku. No ka 
makahiki mua, he hana ʻaelike kēia kūlana hana, na ka moho Luna Hoʻolauleʻa e uku i ka ʻauhau, ka 
ʻinikua olakino, apwa. ʻO ia ihola nā pōmaikaʻi e hāʻawi ʻia inā ʻae ʻia e hana ma kēia kūlana. 
  
Noi ʻia ke koho pāloka ma o ke kāhea inoa e Ms. Bento, e  ʻaelike ke Komikina ma ka nui kālā e uku ʻia 
ka Luna Hoʻolauleʻa. Kākoʻo ʻo Ms. Ah Nee-Benham i kēia manaʻo. Penei ke kaʻina o ke koho pāloka 
ʻana: Luna Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hōʻike mai ka Luna Hoʻomalu no ka pono e hoʻokāʻoi ʻia o ka moʻohelu kālā hoʻolauleʻa i lawa ke kālā e 
uku ai i ka Luna Hoʻolauleʻa. Hāpai ʻo ia i ka manaʻo o ke kolikoli ʻana i ka helu i ʻoi aku ka nui (i ka 
$180,000 hoʻi) ke hoʻomākalakala hou ʻia  ka moʻohelu kālā. 
  
Noi ʻo Mr. Onishi i ke koho pāloka ʻana ma o ke kāhea inoa, no ke ʻāpono ʻana i nā loli i ka moʻohelu 
kālā no FestPAC, kākoʻo ʻo Ms. Bento i ia manaʻo. Penei ke kaʻina koho pāloka ʻana no ia mau loli: Luna 
Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻolaha ka Luna Hoʻomalu no ko ka ʻAhahui Hoʻokipa Hawaiʻi hai ʻana i ka Luna Hoʻolauleʻa no 12 
mau mahina, inā nō ʻaelike ʻia ka moho e ke Komikina kekahi.  
  
Noi ʻo Mr. Onishi e koho pāloka ma o ke kāhea inoa, no ke ʻāpono ʻia o ko ka ʻAhahui Hoʻokipa Hawaiʻi 
hai ʻana i ka Luna Hoʻolauleʻa me ka ʻaelike ʻana o ke Komikina ma ia koho. Kākoʻo mai ʻo Ms. Bento i 
ia manaʻo. Penei ke kaʻina o ke koho pāloka ʻana: Luna Hoʻomalu Kaʻanāʻanā, Ms. de Silva, Ms. Lum, 
Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
KŪKĀKŪKĀ & KE KOHO ʻANA NO NĀ KAHUA HOʻOLAULEʻA  
Wehewehe mai ka Luna Hoʻomalu no ka pono e hoʻoholo ʻia o kekahi mau manaʻo, me ka ʻole o ka 
hoʻololi ʻana i ka manaʻo mai kēia mua aku, ʻoiai, pono pū e hoʻoholo ʻia he mau mea no nā wahi e koho 
ʻia ana. 
  
No ka ʻAha Waʻa, ua hāpai ʻia he ʻelua mau wahi ʻokoʻa: (1) Ala Moana – Magic Island, a me (2) Keʻehi 
Lagoon, ua noi ʻia nā Lālā Komikina e hoʻopuka mai i ko lākou mau manaʻo. Wahi a Ms. Bento, ʻoiai 
kokoke kēia mau wahi kekahi i kekahi, ʻo Ala Moana-Magic Island kāna koho mua. Nīnau maila ʻo Ms. 
de Silva inā ua hiki ke koho pāloka ma hoʻokahi wahi, a laila e koho pū ʻia he wahi ʻelua inā kupu mai 
kekahi hihia ma ka hoʻopaʻa ʻana i ka wahi mua. Kākoʻo akula ʻo Mr. Onishi i ko Ms. de Silva manaʻo.  
Hoʻomau ʻo ia me ka ʻōlelo ʻana, aia nō a koho ʻia he wahi, e pono ana e kāinoa no ka palapala ʻae no ia 
wahi i hiki ke hoʻohana ʻia no FestPAC. E aho paha ka loaʻa o kekahi wahi pani hakahaka inā nō hōʻole 

ʻia ka palapala ʻae no Ala Moana – Magic Island. Mea mai ʻo Ms. de Silva, na ke Komikina holoʻokoʻa e 
koho pāloka i ka wahi ʻelua e hoʻohana ʻia inā kupu mai he hihia me ka wahi mua. 
  
Noi ʻo Mr. Onishi i ke koho pāloka ma o ke kāhea inoa, e hoʻohana ʻia ʻo Ala Moana – Magic Island no 
ka ʻAha Waʻa, a e hoʻohana ʻia ʻo Keʻehi Lagoon inā ʻaʻole hiki ke hoʻohana ʻia ka wahi mua. Kākoʻo ʻo 
Ms. de Silva i ia manaʻo. Penei ke kaʻina o ke koho pāloka ʻana: Luna Hoʻomalu Kaʻanāʻanā, Ms. de 
Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻomau akula ka Luna Hoʻomalu i kahi kumumanaʻo aʻe; ka mālama ʻana i ka ʻAha ʻAwa ma ka Hale 
Hōʻikeʻike ʻo Pīhopa, a i ʻole paha ma Kūkaniloko. Koho akula ʻo Mr. Onishi i ka Hale Hōʻikeʻike ʻo 
Pīhopa ʻoiai e loaʻa ana he mau hihia inā koho ʻia ʻo Kūkaniloko. Ma ka Hale Hōʻikeʻike ʻo Pīhopa, hiki 
ke hoʻohana ʻia ka Atherton Hālau inā nō nui ka loli ʻana o ke anilā. ʻO ia ke kumu nui o ke koho ʻana 
paha i ka Hale Hōʻikeʻike ʻo Pīhopa. Komo pū ka Luna Hoʻomalu me ka hāpai ʻana i ka manaʻo o ka 
lawa ʻole o nā wahi hoʻokū kaʻa, nā lua, apwa. Me ia manaʻo, hiki ke ʻike ʻia ka paʻakikī o ka mālama 
ʻana i ka ʻAha ʻAwa ma laila. Kākoʻo mai ʻo Ms. de Silva i ia mau ʻōlelo me ka hāpai pū ʻana no ka lawa 
ʻole o ka lumi ma laila, inā i emi mai ka nui kānaka e komo ana ma kēia ʻaha, ua hiki ke hoʻohana i ia 
wahi. Kākoʻo pū ʻo Ms. Bento i kēia mau manaʻo ʻoiai, ua manaʻo mua ʻia, na ka ʻohana aliʻi a me kekahi 
mau kānaka kikoʻī wale nō nā kānaka e komo pū ana ma ka ʻAha ʻAwa, ʻaʻole ia he hana a ka hui nui. ʻO 
ka Hale Hōʻikeʻike ma Pīhopa (ma waho hoʻi) kahi kūpono e mālama ai i ka ʻAha ʻAwa. 
  
Noi mai ʻo Ms. Ah Nee-Benham e koho pāloka ma o ke kāhea inoa, e hoʻohana ʻia ka Hale Hōʻikeʻike ʻo 
Pīhopa (ma waho hoʻi) no ka ʻAha ʻAwa, a e mālama ʻia ʻo Kūkaniloko ma ke ʻano he pani inā kupu mai 
he hihia me ka wahi mua. Kākoʻo ʻo Ms. Lum i ia manaʻo. Penei ke kaʻina o ke koho pāloka ʻana: Luna 
Hoʻomalu Kaʻanāʻanā, Ms. de Silva, Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻopuka maila ka Luna Hoʻomalu no ka walaʻau mua ʻia o ka hoʻohana ʻana i ka Hale Aliʻi ʻo ʻIolani no 
ka ʻAha Wehena, eia naʻe, makemake ʻo ia e hāpai i ka hoʻohana ʻia ʻo ka Hawaiʻi Convention Center 
(HCC) ma ke ʻano he pani, a i ʻole paha, kahi e mālama ʻia ʻana ke Kahua Hoʻolauleʻa. Kākoʻo ʻo Ms. 
Bento i ka manaʻo o ka mālama ʻana i ka HCC ma ke ʻano he pani no nā ʻAha Wehena a Panina. 
  
Noi mai ʻo Ms. Lum i ke koho pāloka ma o ke kāhea inoa, e hoʻohana ʻia ka Hale Aliʻi ʻo ʻIolani no ka 
ʻAha Wehena, a ʻo ka HCC ka wahi pani hakahaka inā kupu mai he hihia me ka wahi mua. Kākoʻo mai ʻo 
Mr. Onishi i ia manaʻo. Penei ke kaʻina o ke koho pāloka ʻana: Luna Hoʻomalu Kaʻanāʻanā, Ms. de Slva, 
Ms. Lum, Mr. Onishi, Ms. Bento, Ms. Ah Nee-Benham. 
  
Ua lōkahi ke ʻāpono ʻana. 
  
Hoʻomau ka Luna Hoʻomalu me ka ʻōlelo ʻana no nā wahi e koho ai no ke Kahua Hoʻolauleʻa. Nīnau ʻo 
ia i ke Komikina Wahi, inā ua hoʻokaʻina ʻia nā kūlana mai nā wahi i makeʻe nui ʻia i nā wahi ʻaʻole 
makeʻe nui ʻia. Wahi a Mr. Onishi, ua walaʻau nui ʻia kēlā me kēia wahi. ʻO ka HCC kahi mua i palapala 
ʻia ʻoiai ua mālama ʻia he pūʻulu kālā no ka hoʻolimalima ʻana i ia wahi, me ka manaʻo, e paʻakikī ana 
paha ka hoʻopaʻa ʻana iā Kapiʻolani Pāka a i ʻole iā Ala Moana – Magic Island no kēlā wā holoʻokoʻa ʻo 
FestPAC. E pono ana ka Papa Luna Hoʻokele Kaiahome e ʻāpono i ia mau wahi ʻelua (Kapiʻolani Pāka a 
me Ala Moana-Magic Island hoʻi), a no Kapiʻolani Pāka, e pono ana ko Kapiʻolani Pāka Preservation 
Society e ʻāpono i nā palapala ʻae pū kekahi. ʻOiai ke noi ʻia nei e hoʻohana ʻia ka Pāka no hoʻokahi 
mahina i hiki ke kūkulu a wāwahi, e pono ana e loaʻa mai he ʻāpono mai ka ʻAha Kūkā Kalana mai 

kekahi. Ua nui ko ke Komikina Wahi noʻonoʻo ʻana i ka papaha o ka ʻae a hōʻole ʻia paha o ka 
hoʻolimalima ʻana i ia mau wahi ʻelua, ʻoiai, hoʻohana nui ʻia e ka lehulehu. 
  
Hoʻopuka manaʻo ʻo Ms. Bento me ka ʻōlelo ʻana no ka nui o nā kānaka e makemake ana e hula ma ka 
ʻāina. Me ia manaʻo, ua hiki paha ke kūkulu ʻia he awai. Nui kūpono ka Exhibition Hall ma HCC? E hiki 
ana paha ke lawe mai i ka ʻāina i loko o ia wahi? Nīnau ka Luna Hoʻomalu iā ia pehea ka nui o ka poʻe e 
makemake ana e hula ma ka ʻāina? Mea mai ʻo Ms. de Silva, ʻoiai ua mālama maʻamau ʻia ke Kahua 
Hoʻolauleʻa ma waho, ʻaʻole hiki ke hoʻomākalakala pono ʻia ia heluna poʻe. Maopopo iā Ms. de Silva 
kau palena ʻia ka nui kālā i hiki ke hoʻolilo ʻia, eia naʻe, i kona manaʻo, e aho paha ka hoʻoliʻiliʻi ʻia o ke 
Kahua Hoʻolauleʻa i hiki ke mālama ʻia i waho. Hāpai ʻo ia i ka manaʻo o ka mālama ʻana paha i ke 
Kahua Hoʻolauleʻa ma ke kikowaena o ke Kulanui o Hawaiʻi ma Mānoa (UHM). Kākoʻo ʻo Mr. Onishi i 
ia manaʻo, e aho paha ke kūkākūkā ʻana no ka hoʻohana ʻia o ua wahi. Kākoʻo ʻo Ms. Ah Nee-Benham i 
ia mau manaʻo, me ka ʻōlelo pū ʻana no kona hele mua ʻana i ko Mānoa kikowaena no nā ʻano hanana 
like ʻole, a ʻo kahi mea hou aku, hiki paha ke hoʻohana ʻia kahi mau hale ʻē aʻe o laila kekahi, e laʻa hoʻi 
me ka East-West Center. Paipai akula ʻo Ms. Ah Nee-Benham i ka hoʻopaʻa hālāwai ʻana me ko UH mā 
no ke kūkā kamaʻilio ʻana e pili ana i kēia manaʻo. ʻO kahi nīnūnē a Ms. Bento i hāpai ai, ua pili i ka lako 
ʻole o nā wahi kuapo lole. Eia naʻe, inā e noho ana nā hoa kipa ma ko UH mau hale, e hiki ana iā lākou ke 
hoʻomākaukau mua ma nā lumi, a laila e hōʻea lākou ma nā ʻaʻahu nani. ʻO kahi manaʻo hou aku, ʻōlelo 
ʻia he hale nani ka Andrews Ampitheatre, i hiki ke hoʻohana ʻia ma UHM. 
  
Ma hope o ka hoʻolohe ʻana i ia mau manaʻo, noi mai ka Luna Hoʻomalu i ke Komikinia Wahi e naʻana 
hou i nā wahi no ke Kahua Hoʻolauleʻa. Kākoʻo ʻo ia i ka manaʻo o ka mālama ʻana i ke Kahua 
Hoʻolauleʻa ma waho, eia naʻe, he wahi maikaʻi ʻo HCC no nā hana ʻē aʻe. Nīnau akula ʻo ia i ke 
Komikina Wahi e walaʻau hou aku no nā manaʻo i hāpai ʻia i kēia lā. ʻŌlelo maila ʻo Mr. Onishi no ka 
hiki ke hoʻohana ʻia o ke kaupoku ma HCC. E hiki ana paha ke kūkulu ʻia he kahua me ka lepo ma luna, 
eia naʻe, he hana pipiʻi paha ia. Ua noʻonoʻo ʻia  ka hoʻohana ʻana iā HCC no ke Kahua Hoʻolauleʻa ʻoiai 
ʻo ia kahi maʻalahi loa e mālama ai i ia hanana. 
  
Hāpai ka Luna Hoʻomalu i ka manaʻo o ka hui ʻana paha o ke Komikina piha e walaʻau hou aku ai no ke 
Kahua Hoʻolauleʻa, a inā pēlā, e walaʻau ʻia ma ka hālāwai ʻo Kepakemapa 27, 2021. 
  
Hāpai hou ka Luna Hoʻomalu i manaʻo, ʻo ia hoʻi, ka mālama ʻia o ka ʻAha Panina ma ka Kapiʻolani 
Pāka, me HCC ma ke ʻano he pani inā kupu mai he hihia me ka hoʻopaʻa ʻana i ka wahi mua. 
  
Noi mai ʻo Mr. Onishi i ke koho pāloka ma o ke kāhea inoa, e hoʻohana ʻia ʻo Kapiʻolani Pāka no ka ʻAha 
Panina, a ʻo HCC ka pani inā nō kupu mai he hihia me ka wahi mua. Kākoʻo maila ʻo Ms. Bento i ia 
manaʻo. Penei ke kaʻina o ke koho pāloka ʻana: Luna Hoʻomalu Kaʻanāʻanā, Ms. de Silva, Ms. Lum, Mr. 
Onishi, Ms. Beno, Ms. Ah Nee-Benham. 
  
Ua lōkahi ke ʻāpono ʻana. 

   
ʻŌLELO HŌʻIKE A KA LEHULEHU 
Noi mai ka Luna Hoʻomalu i ka lehulehu e hōʻike mai i ko lākou mau manaʻo. 
  
Hāpai ʻo Mr. Salā i ka manaʻo o ka mālama mua ʻia o nā hana hoʻomana ma nā hanana i hala. Nīnau  
akula ʻo ia inā he koina ka mālama ʻia o kēlā ma ka papahana o ka hanana. Pane mai ka Luna Hoʻomalu 
me ka ʻōlelo ʻana, ke hoʻoholo ʻia nei nā mea nui o kēia papahana. Aia nō a paʻa ia māhele o ka 
papahana, hiki ke hoʻoholo ʻia nā lāliʻi ʻē aʻe o ka hanana. 

Me ka ʻole o nā manaʻo i hoʻopuka ʻia, hoʻomau akula ka Luna Hoʻomalu me ka hoʻolaha ʻana i nā lāliʻi 
o ka hui hou ʻana. 
 
NĀ HOʻOLAHA 
Hoʻolaha ka Luna Hoʻomalu no ko Mr. Salā ʻiʻini e kōkua i ke Komikina no ka manawa, a hiki i ka hai 
ʻana i ka Luna Hoʻolauleʻa. Mahalo akula ʻo ia iā Mr. Salā. 
  
Mahalo akula ʻo Ms. de Silva i nā Lālā Komikina no ka hui ʻana ma waho o kēia mau hālāwai i hiki ke 
hoʻoholomua ʻia ka hana. Mahalo akulaʻo ia i ka Luna Hoʻomalu no ka hoʻāʻo ʻana e ʻimi i ala e mālama 
ai i ke Kahua Hoʻolauleʻa i waho.  
 
KA HOʻOPAʻA HĀLAWAI – PŌʻAKAHI, 27 KEPAKEMAPA 2021 
Hoʻolaha ka Luna Hoʻomalu, inā he mau mea hou aku he pono ka walaʻau ʻia, e hoʻouna aku i kēlā 
ʻikepili iā Ms. Sanders lāua ʻo Mr. Tome, i hiki ke hoʻokomo ʻia ma ka papa kumumanaʻo. Ua noi pū ʻo 
ia e mākaukau nā Lālā Komikina e koho pāloka i kahi hālāwai aʻe, no ka hoʻoholo ʻana ma ke  Kahua 
Hoʻolauleʻa. 
 
HOʻOKUʻU 
Hoʻokuʻu ʻo Luna Hoʻomalu Kaʻanāʻanā i ka hālāwai ma ka hola 3:37ʻaiu.   
 
 Me ke aloha e waiho ʻia nei, 
 
        
         09/24/2021    
Kalani Ka‘anā‘anā     Lā 
Luna Hoʻomalu        
 


